
వరదుండునా నొప్పు వనమాలి కాంచి 

నరుణపల్లవపాద! యఖిలైకవిభుఁడు 

ధీరుఁడు వేగవతీతటాహ్వయుఁడు 

సారసాక్షుఁడు శేషశాయి భూవిభుఁడు 

పడఁతి మీపెదతండి భక్తిసారుండు 

చిడిముడిఁ దనుఁ బిల్చి చెప్పినయట్ల

యొనరించినట్టి యథో క్తకారీశుఁ 

డనుపమకరుణాకటాక్షుఁడై యుండు 

నిరవొందఁగాఁ బరమేశ్వరవిణ్న 

గరమునంగలఁ డబ్జకరుఁ డెలనాఁగ! 

చూపట్టు హాటకేశుండునాఁ బడఁతి! 

యాపాండవులదూత యై కృష్ణసఖుఁడు 

శిశిరోపవనపురిఁ జెన్నొందుచుండు 

శిశిరాంశుబింబాస్య! శిశుపాలవైరి 

కామపురంబునం గనుపట్టుచుండు

శ్రీమంతుఁ డనిశంబుఁ జిలుకలకొలికి 

సురవంద్యుఁ డెలమితో జ్యోత్స్నేందుఖండ 

పురమున నొప్పుఁ గప్పురములచాయ 

నీరధిశయనుండు నీరఘుపురిని 

నోరామ! పాయకయుండుఁ బెంపెసఁగఁ

